
SE. Embaixadór Japaun   

SE. Visé Ministru   

Reprezentante sira hosi Governu Indonézia   

Funsionáriu Ministériu Finansas   

Funsionáriu Ajénsia seluk Governu nian    

Líder Komunidade sira   

Belun sira tomak 

 

Obrigadu wa’in ba imi hotu nia prezensa iha loron ida-ne’e hodi hola parte iha okaziaun úniku 

ida-ne’e ba Servisu Alfândega Timor-Leste.   

 

Ha’u hakfodak tebes bainhira to’o iha ne’e no haree fasilidade postu temporáriu fronteira/rai-

ketan harii ona – fatin  ida ne’ebé Alfândega sei uza hodi hala’o sira-nia knaar importante atu 

halibur reseitas no fó protesaun ba povu Timor-Leste.   

 

Surpreza ida mai ha’u bainhira ha’u haree buat hotu-hotu la’o di’ak to’o establesimentu fatin ida 

ne’e. Visé Ministru jere mudansa sira-ne’e hotu nonok deit.   

 

Importánsia hosi Fatin ida-ne’e  

 

Fatin foun ida-ne’e importante tebes ho razaun rua.  

 

Razaun uluk, fatin ida-ne’e iha Alfândega nia fasilidade raiu-x foun. Unidade inspesaun móvel 

CAB 2000 ne’e Smith Engineering mak dezenvolve, ne’ebé sai nu’udár líder mundiál ba 

teknolojia raiu-X.  Unidade raiu-x ida ne’e hanesan ho unidade ne’ebé uza iha Alfândega Portu 

Dili, tamba ne’e, ami-nia funsionáriu sira familiarizadu ona ho ninia operasaun.     

 

Fasilidade foun ida-ne’e hatudu katak iha sinál dezenvolvimentu iha Servisu Alfândega Timor-

Leste. Utilizasaun teknolojia raiu-X hanesan prátika di’ak liu hodi halo inspesaun ba sasan. 

Fasilidade ida-ne’e oferese tempu inspesaun lais liu no profisionál liután tuir natureza progresivu 

iha Servisu Públiku Timor-Leste nia laran.   

 

Razaun prinsipál segundu ba eventu ohin nian mak atu rekoñese área ida ne’e nu’udár fasilidade 

importante ba operasaun Alfândega nian, maske temporáriu, tanba área ne’e mak fatin tama-sai 

prinsipál ho ita-nia viziñu Indonézia.   

 

Postu Rai-ketan (fronteira) Integradu 

 

Ha’u hatete temporáriu tamba semana ida ne’e Komisaun Organizadora Postu Rai-ketan 

Integradu hasoru malu ba dala uluk hodi halo lais konstrusaun postu foun ne’ebé sei harii iha 

fatin tama-sai orijinál iha estrada sorin ne’ebé la dok hosi fatin ida-ne’e.    

 

Bainhira harii ona, Postu Rai-ketan Integradu ne’e sei fó fatin furak ba ajénsia oioin hodi hala’o 

inspesaun ba pasajeiru no sasan iha fronteira. Ita hein katak fasilidade foun ida-ne’e sei remata 

molok inísiu tinan 2011 no ita iha intensaun atu fó fatin d’iak no furak ba turista sira no mós 

membru komunidade sira ne’ebé halo negósiu hodi utiliza. Ha’u mós kontente tanba komunidade 

lokál sira sei uza fatin ida-ne’e hodi tama-sai fásil ho border pass ne’ebé mak introdús tihaona 

foin lalais ne’e.    

 

Ha’u hatene katak Komisaun Organizadora ne’e, ho monitorizasaun Visé-Ministru Finansas no 

Diretór Jerál Servisu Reseita no Alfândega, halo serbisu makaas hela hodi asegura katak Postu 

Rai-ketan Integradu ne’e sei sai nu’udár edifísiu ida ne’ebé fó símbolu Timór nian ne’ebé bele 

halo ita hotu orgullu.   

 

Atu apoia liután Alfândega no ajénsia sira seluk nia serbisu iha rai-ketan Timor-Leste nian, 

Governu aloka ona orsamentu atu harii tan postu integradu adisionál rua iha tinan finanseiru ida 

ne’e. Postu hirak ne’e sei harii iha Salele no Sakato. Tinan oin, ha’u hein katak ita bele finansia 

tan konstrusaun postu adisionál iha Tunu-Bibi, Passabe no Oe-ssilo.     

Melloramentu Servisu Alfândega Timor-Leste to’o oras ne’e: Atu atinje mehi hodi sai nu’udár 

prestadór klase mundiál iha servisu Alfândega nian.  

 

Maluk sira hotu, ita rona ona hosi Diretór Jerál Servisu Reseita no Alfândega kona-ba 

dezenvolvimentu pozitivu barak iha Alfândega. Ha’u hatene katak Diresaun Reseita no 

Alfândega halo hela daudaun serbisu makaas tebes, hanesan mós diresaun selseluk iha ha’u-nia 

Ministériu laran hodi asegura katak ita hadia ita-nia funsionáriu sira-nia kapasidade no ambiente 

serbisu funsionáriu sira-nian.   

 

Permite ha’u atu subliña inisiativa importante balu ne’ebé mak oras ne’e la’o hela daudaun iha 

ha’u-nia Ministériu laran:    

• Foin liu fulan 12 desde ita introdús Lei Orgánika no Diploma Ministeriál ne’ebé mak 

harii Diresaun Servisu Reseita no Alfândega.    

 

• Prenximentu pozisaun foun sira iha Reseita no Alfândega hala’o hosi Komisaun Funsaun 

Públika ho apoiu hosi ha’u-nia Ministériu. Koletivamente, ita konsege atinje selesiona 

staff grau boot sira bazeadu iha méritu hodi prenxe pozisaun importante sira iha Diresaun 

laran. Prosesu ida ne’ebé oras ne’e daudaun adota iha Funsaun Públiku nia laran tomak.     

 

• Iha semana hirak foin lalais, segunda faze hosi selesaun ne’ebé bazeadu iha méritu 

remata ona no ha’u ho haksolok boot fó hatene ba imi hotu katak Diretóra Nasionál foun 

Alfândega nian hili tiha ona. Ninia naran mak Sra. Brígida da Silva no ha’u hein katak 

nia bele hahú serbisu hamutuk ho ekipa Servisu Reseita no Alfândega iha semana hirak 

oin mai.   

 

• Ministériu kontinua buka dalan hodi oferese bolsu estudu ba nível lisensiatura, pós-

graduasaun no oportunidade ba dezenvolvimentu profisionál, iha Timor-Leste laran no 

mós iha tasi-balun. Oras ne’e daudaun, ita iha funsionáriu 32 mak estuda hela iha tasi-

balun no númeru ida-ne’e sei aumenta tan iha loron mai.   

• Iha semana hirak tuir mai, ha’u sei aprezenta ba Konsellu Ministru rejime karreira 

espesiál ba funsionáriu Reseita no Alfândega nian. Ida ne’e atu fó posibilidade ba 

funsionáriu hirak ne’ebé ramata ona estudu no hetan ona kualifikasaun relevante atu simu 

saláriu barak liután ba serbisu ne’ebé mak sira halo.   

 

Bele dehan katak Alfândega oras ne’e hala’o daudaun mudansa signifikante oioin hodi alkansa 

ninia mehi atu sai prestadór klase mundiál kona-ba serbisu Alfândega nian. Ita hahú ho programa 

ambisiozu ida kona-ba reforma no modernizasaun ne’ebé envolve re-estruturasaun Alfândega 

ninia operasaun no gestaun, tuir orientasaun prátika hirak ne’ebé di’ak , ne’ebé Organizasaun 

Mundiál Alfândega: utiliza teknolojía modernu, introdús kultura fó prestasaun serbisu di’ak ba 

kliente no halo serbisu besik liután ho parseiru sira.   

 

Rezultadu to’o oras ne’e pozitivu tebes, ho nível kobransa impostu ne’ebé antes nunka hetan, iha 

tempu ne’ebé mak ekonomia mundiál hetan sofrementu at tebes.    

 

Ministériu Finansas nia sanak ida ne’e ajuda finansia IV Governu Konstitusionál nia ambisaun 

no ajenda longu-prazu atu lori moris di’ak no redús pobreza. Osan ne’ebé mak Servisu Reseita 

no Alfândega halibur, uza hodi selu servisu saúde, bee no eletrisidade, estrada, edukasaun, 

asisténsia sosiál, uma, dezenvolvimentu rurál no nesesidade moris selseluk tan povu Timor-Leste 

nian.    

 

Tamba ne’e, absolutamente importante ba Servisu Reseita no Alfândega hodi hala’o ninia 

funsaun iha nível ida ne’ebé aas. Iha tempu uluk,  seidauk iha esforsu maka’as ne’ebé investe 

hosi Ministériu Finansas hodi kontinua hadia profesioalizmu ninia funsionáriu sira nian. Iha 

futuru, sei iha avaliasaun ba funsionáriu sira-nia efisiénsia kona-ba dezempeñu serbisu no 

produtividade. Ema ne’ebé mak prodús rezultadu dia’k sei merese hetan kompensasaun ne’ebé 

apropriadu   

 

Eventu ohin nian foka kontribuisaun espesiál Servisu Alfândega nian ba operasaun Reseita no 

Alfândega. Alfândega oras ne’e iha hela prosesu halo mudansa, melloramentu no halo luan tan 

ninia knaar. Ikus ne’e Alfândega halo ona ninia knaar importante ne’e di’ak tebes hodi kobra 

tarifa importasaun no introdús teknolojia ne’ebé di’ak liután, hanesan sistema deklarasaun 

ASYCUDA.  Protesaun fronteira, ne’ebé mak kompleta kobransa reseita, sai importante liután 

iha era ne’ebé eziste krime transnasionál ho nível ne’ebé as liután, hanesan kontrabandu, 

branqueamento de capitais(money laundering) no tráfiku droga.    

 

Ohin ita rona ona hosi Diretór Jerál Servisu Reseita no Alfândega kona-ba susesu fasilidade 

Raiu-X iha Dili desde ninia operasaun hahú iha inísiu tinan 2009. Ida ne’e hanesan inísiu di’ak 

ida no ita hein katak bele kontinua hetan nafatin susesu iha futuru.   

  

Ikus 

Ha’u hakarak agradese Governu Japaun, povu Japaun no Japan International Cooperation 

System  (JICS) ne’ebé fó apóiu finansiamentu, apoiu tékniku no konsulta hodi harii fasilidade 

inspesaun Raiu-X ida ne’e ba Alfândega.     

 

Governu Japaun sai ona nu’udár parseiru boot ida iha dezenvolvimentu Timor-Leste no ami hein 

atu kontinua nafatin parseria ne’e ba tinan hirak mai ne’e.    

 

Sr. Embaixador, favór hato’o hela ha’u-nia agradesimentu no povu Timor-Leste nia 

agradesimentu ba Ita-Boot nia Ministru Finansas tanba fó ona ekipamentu ida-ne’e mai ami.   

 

Ho ksolok boot ha’u deklara katak fasilidade ida-ne’e ofisialmente bele hahú ona ninia 

operasaun.    

 

Obrigado. 

 

______________________________  REMATA  _______________________________ 


